
İdmanın təbliği

İnfrastruktur və 
abadlıq-bərpa işləri

Şəhid ailələrinə qayğı

Ətraf mühitin 
mühafizəsiAqrar inkişafa dəstək

Tarixi-mədəni irsə töhfə

Maarifləndirmə

Sosial dəstək

Təhsil

26 İcra edilmiş
layihələrin sayı

Vətəndaşlarla görüşlər

Sağlamlıq



“AzerGold” Qapalı Səhmdar Cəmiyyəti (QSC) Azərbaycan Respublikası 
Prezidentinin 11 fevral 2015-ci il tarixli 1047 nömrəli Sərəncamına əsasən 
təsis edilib, 5 iyul 2016-cı il tarixində dövlət qeydiyyatına alınaraq fəaliyyətə 
başlayıb. 

“AzerGold” QSC metal və qeyri-metal filizi yataqlarının öyrənilməsini, tədqiqini, 
kəşfiyyatını, işlənməsini və idarə olunmasını, bu sahədə yeni texnologiyaların 
tətbiqini, maddi-texniki bazanın müasirləşdirilməsini və ondan səmərəli 
istifadəni, habelə bu sahənin inkişafı ilə bağlı digər işləri yerinə yetirir. 

Təbii resurslardan səmərəli istifadə, dayanıqlı inkişaf konsepsiyasının tətbiqi və 
sosial məsuliyyətlilik “AzerGold” QSC-nin idarəçiliyinin təməl prinsiplərini təşkil 
edir. Cəmiyyət fəaliyyətinin ətraf mühit, hasilat ərazilərində yaşayan yerli əhali 
və icmalara, habelə onların ayrılmaz hüquqlarına göstərə biləcəyi mümkün təsiri 
haqqında məlumatlıdır və bu təsirin ədalətli şəkildə tənzimlənməsi Cəmiyyətin 
Sosial Təsir və Məsuliyyət üzrə Siyasəti çərçivəsində həyata keçirilir. 

“AzerGold” QSC-nin Sosial Təsir və Məsuliyyət üzrə Siyasəti milli qanunvericilik, 
dağ-mədən sahəsində mütərəqqi beynəlxalq təcrübə, həmçinin BMT-nin 
Dayanıqlı İnkişaf Məqsədləri nəzərə alınmaqla formalaşdırılır və davamlı olaraq 
təkmilləşdirilir. 

“AzerGold” QSC-nin Sosial Təsir və Məsuliyyət üzrə Siyasəti 2017-ci ilin 
oktyabrında fəaliyyətə başlamış Korporativ Sosial Məsuliyyət (KSM) Komitəsi 
tərəfindən formalaşdırılır və icra edilir. Komitə kollegial orqandır və dövri 
olaraq fəaliyyəti barədə hesabatlar dərc edir.

GİRİŞ

AQRAR İNKİŞAFA DƏSTƏK

Daşkəsən və Göygöl rayonlarında aqrar inkişafa dəstək 

19.04.2025-ci il tarixində “AzerGold” QSC-nin təşəbbüsü, Kənd Təsərrüfatı Nazirliyi yanında 
Aqrar Xidmətlər Agentliyinin dəstəyi ilə “Daşkəsən və Göygöl rayonlarında aqrar inkişafa dəstək” 
layihəsinə start verilib.

Layihə “AzerGold”-un fəaliyyət göstərdiyi Daşkəsən və Göygöl rayonlarında heyvandarlıq və 
bitkiçilik təsərrüfatlarında məhsuldarlığın artırılmasına töhfə vermək, aqrar sahədə fəaliyyətin ətraf 
mühitin mühafizəsi norma və tələblərinə uyğun şəkildə təşkilinə dəstək göstərmək məqsədilə 
icra edilib. Layihə çərçivəsində heyvandarlıq sahəsi üzrə 7293 m² ərazidə profilaktik dezinfeksiya 
işləri aparılıb, 65 baş heyvandan qan nümunəsi götürülüb, 118 təsərrüfatda baytarlıq-sanitariya 
tədbirləri həyata keçirilib. Eyni zamanda, 196 baş iribuynuzlu, 219 baş xırdabuynuzlu heyvana və 
63 arı ailəsinə kliniki baxış keçirilib. 

Bitkiçilik sahəsi üzrə 101 fermer təsərrüfatına baxış keçirilib, 6720 m² ərazidə fumiqasiya 
(zərərsizləşdirmə) işləri aparılıb. Fermerlərin bilik və bacarıqlarının artırılması məqsədilə 169 
nəfərin iştirakı ilə 37 təlim təşkil olunub.



ƏTRAF MÜHİTİN MÜHAFİZƏSİ

Beynəlxalq Yer Gününə həsr olunmuş ağacəkmə aksiyası

21.04.2025-ci il tarixində Beynəlxalq Yer Günü həftəsi çərçivəsində Ekologiya və Təbii Sərvətlər 
Nazirliyi və “AzerGold” QSC-nin birgə təşkilatçılığı ilə Müşfiqabad qəsəbəsində ağacəkmə aksiyası 
keçirilib.

Aksiya çərçivəsində “AzerGold”un rəhbər heyəti və əməkdaşlarının Abşeron rayonunun Qobustan 
kəndinin ərazisində yerləşən Palçıq Vulkanları Turizm Kompleksinə ekskursiyası təşkil edilib.

Ərazidəki palçıq vulkanları barədə məlumat verilib, Səhmdar Cəmiyyətinin heyəti “Qılınc” palçıq 
vulkanını yaxından izləyiblər.

Kompleksdə planetimizin təkamül prosesini nümayiş etdirən eksponatlarla zəngin olan sərgi 
zallarında heyvanat aləminin tarixinə dair faydalı məlumatlar təqdim olunub.

“Minerallar” sərgisində  ölkəmizin fərqli bölgələrinə aid nadir qiymətli daşlar, kristallar və geoloji 
nümunələr, müxtəlif mineralların qarışıqlarından ibarət süxurlara baxış keçirilib.

9

“Çovdar” qızıl mədəninin ətrafındakı meşə ərazisində ekoloji aksiya

13.02.2025-ci il tarixində “AzerGold” QSC-nin əməkdaşları tərəfindən “Çovdar” qızıl mədəninin 
ətrafındakı meşə ərazisində quş yemlikləri quraşdırılıb və quşların mövsümlük yem ehtiyacı 
qarşılanıb. Məqsəd qış aylarında, xüsusilə qar örtüyü səbəbi ilə yem tapmaqda çətinlik çəkən 
quş növlərinin bəslənməsinə, onların təbii yaşayış yerlərinin mühafizəsinə və ümumilikdə meşə 
ekosisteminin inkişafına töhfə verməkdən ibarət olub.

ƏTRAF MÜHİTİN MÜHAFİZƏSİ

Daşkəsən rayonunda ekoloji aksiya

05.06.2025-ci il tarixində “AzerGold” QSC və “Regional İnkişaf” İctimai Birliyinin (RİİB) təşkilatçılığı 
ilə Daşkəsən rayonunda Ümumdünya Ətraf Mühitin Mühafizəsi Gününə həsr olunmuş “Təbiətə 
qayğı missiyamızdır!” devizi altında təlim və təmizlik aksiyası keçirilib. Əvvəlcə Gəncə-Daşkəsən 
iqtisadi rayonunun ən böyük su hövzələrindən biri olan Qoşqarçayın Daşkəsən rayonunun Quşçu 
kəndindən keçən hissəsində plastik çirklənmənin ətraf mühitə təsirlərinə dair maarifləndirici təlim 
keçirilib. Təlim zamanı ətraf mühitin çirkləndirilməsinin qarşısının alınması, tullantıların təkrar 
emalı ilə təbiətin mühafizəsinə və ekoloji balansın saxlanılmasına töhfə verilməsi istiqamətində 
məruzələr dinlənilib.

Tədbir iştirakçıları tərəfindən Qoşqarçayın sahilləri boyu, təqribən 2 hektara yaxın meşə ərazisi 
plastik, polietilen, metal, şüşə, kağız, karton və digər tərkibli tullantılardan təmizlənib. Yığılmış 
tullantılar çeşidlənərək, təkrar emala yönəldilib. Aksiya iştirakçıları Daşkəsən şəhərinin mərkəzi 
küçələrinə yeni tullantı konteynerləri yerləşdiriblər.



Daşıma yollarında tozun idarə olunması 

24.08.2025-ci il tarixində “AzerGold” QSC tərəfindən Göygöl rayonunun Zurnabad, Gəncə 
qəsəbəsi, Daşkəsən rayonunun Quşçu kəndi ətrafında yerləşən torpaq yollara “Dustex” adlı xüsusi 
toz əleyhinə reagent səpilib. Layihə ilkin olaraq 15 kilometrlik yolu əhatə edib.

“Dustex” reagentindən beynəlxalq təcrübədə torpaq yollar, tikinti sahələri və mədən ərazilərində 
tozun idarə olunması məqsədilə aktiv şəkildə istifadə edilir.

Sözügedən məhlul 100% təbii tərkibli, ağac və ya digər bitki mənşəli materiallardan alınan 
ekoloji cəhətdən təhlükəsiz, torpaq və yeraltı su üçün zərərsiz, bioloji parçalanan və təbiətdə iz 
qoymayan reagent olmaqla xüsusilə quru və küləkli hava şəraitində tozun havaya qalxmasının 
qarşısını effektiv şəkildə alır.

Bu təşəbbüs kənd əhalisinin sağlamlığına və həyat keyfiyyətinə müsbət təsir göstərməklə yanaşı, 
bölgədə ekoloji tarazlığın qorunmasına, tozlanmaya qarşı su sərfiyyatının kəskin azaldılmasına 
xidmət edib.

Daşkəsənin Zağalı kəndində ekoloji aksiya

05.12.2025-ci il tarixində “AzerGold” QSC, onun törəmə şirkəti “Daşkəsən Dəmir Filiz” MMC, 
Daşkəsən Rayon İcra Hakimiyyəti və Daşkəsən şəhər Kommunal Müəssisələri Kombinatının birgə 
təşkilatçılığı ilə Daşkəsən rayonunda ekoloji aksiya təşkil edilib.

Zağalı kəndində keçirilən təmizlik aksiyasında kənd ərazisində yerləşən 10 hektara yaxın sahə aksiya 
iştirakçıları tərəfindən plastik, polietilen, metal, şüşə, kağız, karton və digər tərkibli tullantılardan 
təmizlənib, eləcə də ərazidəki alaq otları biçilib. Yığılmış bərk tullantılar çeşidlənərək, təkrar emala 
yönəldilib.

ƏTRAF MÜHİTİN MÜHAFİZƏSİ

TARİXİ-MƏDƏNİ İRSƏ TÖHFƏ

Daşkəsən rayonunda tarixi-mədəni abidələrin tanıdılması

11.04.2025-ci il tarixində “AzerGold” QSC-nin təşəbbüsü və təşkilatçılığı, Mədəniyyət Nazirliyi 
yanında Mədəni İrsin Qorunması, İnkişafı və Bərpası üzrə Dövlət Xidmətinin dəstəyi ilə “Daşkəsən 
rayonunda tarixi-mədəni abidələrin tanıdılması” layihəsi çərçivəsində rayon ərazisində mövcud 
olan ölkə və yerli əhəmiyyətli tarix-memarlıq və arxeoloji abidələr üçün məlumat lövhələri 
hazırlanaraq quraşdırılıb.

Layihə çərçivəsində “AzerGold” QSC və Mədəni İrsin Qorunması, İnkişafı və Bərpası üzrə Dövlət 
Xidmətinin nümayəndələrinin iştirakı ilə 34 ədəd ölkə əhəmiyyətli arxeoloji abidə, 10 ədəd yerli 
əhəmiyyətli memarlıq abidəsi, 1 ədəd ölkə əhəmiyyətli memarlıq abidəsi və 1 ədəd yerli əhəmiyyətli 
monumental və xatirə abidəsi məlumat lövhəsi ilə təmin edilib.

İNFASTRUKTUR LAYİHƏLƏRİ

Quşçu kəndində infrastrukturun bərpası

26.09.2025-ci il tarixində “AzerGold” QSC Quşçu kəndində infrastrukturun bərpasına dəstək 
göstərib.

Yerli əhalinin gündəlik həyat şəraitinin və kənd təsərrüfatı fəaliyyətlərinin yaxşılaşdırılması 
məqsədilə görülən işlər çərçivəsində, Quşçu–Quytul torpaq yolunda kipləşdirmə, səthin sıyrılması 
və hamarlaşdırma işləri yerinə yetirilib.

Ərazidə dağlıq sahələrdən gələn su və sel axınlarının tənzimlənməsi məqsədilə xüsusi suötürücü 
boruların quraşdırılması təmin olunub. Eyni zamanda, sel sularının zərər vurduğu torpaq sahələrində 
dolğu materialı ilə bərkitmə və səth düzləndirmə işləri həyata keçirilib.

Ali məktəb tələbələri üçün 5-ci təqaüd proqramı

2025-ci il ərzində “AzerGold” QSC dağ-mədən sahəsi üzrə təhsil alan ali məktəb tələbələri üçün 
5-ci “Təqaüd proqramı” müsabiqəsi keçirib. QSC-nin strateji layihələrinin vaxtında və lazımi kadrlar 
ilə təmin edilməsi məqsədi ilə keçirilən növbəti müsabiqədə 9 nəfər ali məktəb tələbəsi “AzerGold” 
təqaüdünə layiq görülüb. Tələbələrin hər birinə 9 ay müddətində aylıq 200 manat təqaüd ayrılıb.

TƏHSİL



15

TƏHSİL

Peşə təhsili üzrə 5-ci təqaüd proqramı

2025-ci il ərzində “AzerGold” QSC və Peşə Təhsili üzrə Dövlət Agentliyinin birgə təşkilatçılığı 
ilə peşə təhsili üzrə 5-ci “Təqaüd proqramı” müsabiqəsi keçirib. Dağ-mədən sahəsində ixtisaslı 
kadr hazırlığına dəstək məqsədilə təsis edilən növbəti müsabiqədə Sənaye və Texnologiyalar üzrə 
Gəncə Dövlət Peşə Təhsil Mərkəzinin və Daşkəsən Peşə Məktəbinin 15 nəfər tələbəsi “AzerGold” 
təqaüdünə layiq görülüb. Tələbələrin hər birinə 9 ay müddətində aylıq 200 manat təqaüd ayrılıb.



MAARİFLƏNDİRMƏ

Daşkəsən rayonunda uşaqlar üçün səyyar kukla tamaşasının təşkili

31.05.2025-ci il tarixində “AzerGold” QSC-nin təşkilatçılığı, Daşkəsən Rayon İcra Hakimiyyətinin 
dəstəyi ilə Daşkəsən şəhərində 1 İyun – Uşaqların Beynəlxalq Müdafiəsi Günü münasibətilə səyyar 
kukla tamaşası təşkil olunub.

Tamaşanı 300 nəfərə yaxın azyaşlı, o cümlədən “AzerGold” QSC və törəmə cəmiyyətləri – 
“Daşkəsən Dəmir Filiz” MMC, “AzerBlast” MMC-də çalışan əməkdaşların övladları izləyiblər.

Sonda tamaşa personajları azyaşlılara Cəmiyyətin adından hədiyyə qutularını təqdim ediblər.

Tədbirin məqsədi uşaqların mədəni istirahətinə töhfə vermək, onların bayramını daha yadda qalan 
və əyləncəli etməkdən ibarət olub. 



MAARİFLƏNDİRMƏ

“AzerGold” QSC-nin əməkdaşlarının övladları üçün qızıl mədəninə 
ekskursiyanın təşkili

01.06.2025-ci il tarixində “AzerGold” QSC-nin təşkilatçılığı ilə 1 İyun – Uşaqların Beynəlxalq 
Müdafiəsi Günü münasibətilə şirkət əməkdaşlarının övladları üçün Daşkəsən rayonunda yerləşən 
Çovdar İnteqrəolunmuş Regional Emal Sahəsinə (ÇİRES) ekskursiya təşkil edilib.

Ekskursiyanın əsas məqsədi uşaqları Azərbaycanın dağ-mədən sənayesi, faydalı qazıntıların 
hasilatı və emalı prosesi, o cümlədən valideynlərinin çalışdığı iş mühiti ilə tanış etmək, həmçinin 
onların ətraf mühitə və peşə müxtəlifliyinə dair dünyagörüşünü genişləndirmək olub.

Tədbir zamanı uşaqlara təhlükəsizlik qaydaları barədə ətraflı məlumat verilib. Kiçik qonaqlar 
istehsalat sahələrini gəzib, laboratoriya avadanlıqları və mədən texnologiyaları ilə yaxından tanış 
olublar.



MAARİFLƏNDİRMƏ

Göygöl rayonunda kitab köşkünün quraşdırılması

18.11.2025-ci il tarixində Göygöl rayonunda mütaliə imkanlarının genişləndirilməsi məqsədilə 
müasir formatda interaktiv kitab köşkü quraşdırılıb. Göygöl şəhərinin mərkəzində yerləşən Heydər 
Əliyev adına mədəniyyət və istirahət parkında quraşdırılan yeni kitab köşkü sakinlərə istənilən 
vaxt asan, pulsuz və sərbəst şəkildə kitab əldə etmək imkanı yaradır.

Günün 24 saatı ərzində sakinlərinin sərbəst şəkildə kitabları əldə etməsinə imkan yaradan 
“açıq kitabxana” tipli kitab köşkündə dünya klassiklərinin əsərləri, müasir Azərbaycan və dünya 
ədəbiyyatı inciləri, həmçinin biznes və özünüinkişaf istiqamətləri üzrə nəfis tərtibdə dərc edilmiş 
ən yeni kitablar təqdim olunub.

İstifadəçi köşkdə yerləşdirilmiş QR kodu smartfonla oxudaraq, elektron qeydiyyatdan keçir və 
daha sonra geniş seçim imkanı yaradan siyahıdan istədiyi kitabı əldə edə bilir. Ən çox kitab mütaliə 
etmiş oxuculara  “AzerGold” QSC tərəfindən həvəsləndirici hədiyyələr təqdim olunması nəzərdə 
tutulub. Layihə üzrə rüblük ən çox mütaliə edən şəxslərin mükafatlandırılması nəzərdə tutulub.



ŞƏHİD AİLƏLƏRİNƏ QAYĞI

19

8 Mart – Beynəlxalq Qadınlar Günü münasibətilə şəhid analarının ziyarət 
edilməsi

08.03.2025-ci il tarixində “AzerGold” QSC tərəfindən 8 Mart – Beynəlxalq Qadınlar Günü ilə 
əlaqədar Daşkəsən rayonunda qeydiyyatda olan şəhid anaları ziyarət edilib.

Ziyarətin məqsədi ölkəmizin ərazi bütövlüyü uğrunda həyata keçirilmiş hərbi əməliyyatlar zamanı 
həlak olmuş şəhidlərimizin ailə üzvlərinin daim diqqətdə saxlanılması, onların hərtərəfli qayğı ilə 
əhatələnməsi istiqamətində dövlətimizin yürütdüyü siyasətə töhfə verməkdən ibarət olub.

Şəhid və müharibədə yaralananların ailə üzvlərinin iqtisadi inkişafına 
dəstək

04.07.2025-ci il tarixində “AzerGold” QSC-nin təşkilatçılığı ilə həyata keçirilən “Şəhid və müharibədə 
yaralananların ailə üzvlərinin iqtisadi inkişafına dəstək” layihəsi çərçivəsində qənnadçı-şirniyyatçı 
peşəsi üzrə 2 aylıq intensiv təlimlərin yekun tədbiri keçirilib. Gəncə şəhəri, Daşkəsən, Göygöl və 
Samux rayonlarından olan, 15 nəfər qadının iştirak etdiyi peşə təlimi proqramı şəhid və müharibədə 
yaralananların ailə üzvlərinin qayğı ilə əhatə olunması, onların sosial fəallığını artırmaqla iqtisadi 
müstəqilliyinin dəstəkləməsi məqsədi daşıyıb.

Təlim proqramını uğurla tamamlayan iştirakçılar Təhsildə Keyfiyyət Təminatı Agentliyinin “Qeyri-
formal və informal təhsilin tanınması” imtahanında iştirak edərək, müvafiq peşə sertifikatı əldə 
ediblər.

ŞƏHİD AİLƏLƏRİNƏ QAYĞI

Şəhid ailələrinin Şuşaya səfərinin təşkili

25.09.2025-ci il tarixində “AzerGold” QSC-nin təşkilatçılığı, Daşkəsən Rayon İcra Hakimiyyəti 
və Şuşa Dövlət Qoruğunun dəstəyi ilə Vətən müharibəsinin başlanmasının 5-ci ildönümünə həsr 
olunmuş “Zəfərin izi ilə” adlı sosial tədbir həyata keçirilib.

Şəhid ailələri tarixi zəfərin rəmzinə çevrilmiş Şuşa şəhərində Azərbaycanın mədəniyyət paytaxtının 
zəngin tarixi, mədəni irsi, şəhərdə aparılan quruculuq və bərpa işləri ilə tanış olublar. Tədbir 
iştirakçıları Cıdır düzünə gedib, Molla Pənah Vaqifin muzey-məqbərə kompleksini, Üzeyir Hacıbəyli, 
Bülbül və Xurşidbanu Natəvanın güllələnmiş büstlərini, Mehmandarovlar muzeyini, İsa bulağını və 
digər tarixi-mədəni abidələri ziyarət ediblər.

Şuşanın işğaldan azad edilməsi uğrunda döyüşlərdə iştirak edən və orada şəhidlik zirvəsinə ucalan 
hərbçilərin valideynləri övladlarının döyüşdüyü yerlərə baş çəkiblər. Gövhər Ağa məscidində 
şəhidlərin ruhuna dualar oxunub, onların xatirəsi ehtiramla yad edilib.



SAĞLAMLIQ

İrsi və qazanılmış qan xəstəliklərindən əziyyət çəkən uşaqlara dəstək

19.02.2025-ci il tarixində “AzerGold” QSC-də irsi və qazanılmış qan xəstəliklərindən əziyyət çəkən 
uşaqlara dəstək olmaq və onlar üçün tədarük olunan qan ehtiyatını artırmaq məqsədilə növbəti 
qanvermə aksiyası təşkil edilib.

Aksiyada QSC və onun törəmə şirkəti - “Daşkəsən Dəmir Filiz” MMC-nin əməkdaşları könüllü 
olaraq iştirak ediblər.

SAĞLAMLIQ

5-ci səyyar tibbi müayinə aksiyası

15.09.2025-ci il tarixində “AzerGold” QSC-nin təşkilatçılığı, Bakı Sağlamlıq Mərkəzinin dəstəyi ilə 
Daşkəsən rayonunda səyyar tibbi müayinə aksiyası keçirilib.

“Öncə sağlamlıq!” devizi altında təşkil olunan aksiyada “Çovdar” qızıl mədəninin yaxınlığında 
yerləşən Çovdar kəndi, Şadax yaşayış məntəqəsi, Çaykənd, Quşçu, Bayan və digər  kəndlərin 
sakinləri 3 gün müddətində ödənişsiz şəkildə müxtəlif tibbi xidmətlərdən yararlanıblar. 

Aksiyanın ilk günündə şəhid ailələri, o cümlədən qazi və müharibə iştirakçıları müayinəyə cəlb 
edilib. Peşəkar həkim briqadası tərəfindən 300 nəfərdən çox sakin ümumi cərrah, uşaq cərrahı, 
otorinolarinqoloq, terapevt, revmatoloq, endokrinoloq, kardioloq, nevropatoloq, pediatr, USM, 
EXO, EKQ, qanın və sidiyin ümumi analizi, qanda virus hepatitlərin təyini, ambulator qan təzyiqi 
monitorizasiyası və şəkərin təyini müayinələrindən keçirilib.

Qeyd olunan istiqamətlər üzrə sakinlərə ümumilikdə 1317 tibbi xidmət göstərilib. Müayinələr 
əsnasında müxtəlif xəstəlikləri aşkarlanan vətəndaşlara müvafiq müalicə kursları təyin edilib.

Səyyar tibbi müayinə aksiyası ucqar kənd sakinlərinin keyfiyyətli səhiyyə xidmətlərinə əlçatanlığının 
artırılması, xəstəliklərin erkən diaqnostikası və profilaktik müayinə mədəniyyətinin təbliği məqsədi 
ilə 2021-ci  ildən etibarən mütəmadi olaraq keçirilir. Sözügedən aksiyalar zamanı bugünədək 
ümumilikdə 2400 nəfərdən çox Daşkəsən sakini ümumilikdə 9363 xidmətdən yararlanıb.



İDMAN

Daşkəsən rayonunda məktəblilər arasında basketbol turnirinin təşkili

08.12.2025-ci il tarixində “AzerGold” QSC və onun törəmə şirkəti – “Daşkəsən Dəmir Filiz” MMC-
nin təşkilatçılığı ilə Daşkəsən rayon məktəb komandaları arasında basketbol turniri keçirilib. Üç 
günlük turnirdə qalib gələn komandalar, həmçinin “Ən yaxşı oyunçu” nominasiyasının qalibi və 
turniri idarə edən hakimlər mükafatlandırılıb. Qaliblərə kubok, medal və diplom təqdim edilib.



VƏTƏNDAŞLARLA GÖRÜŞLƏR

2025-ci ildə “AzerGold” QSC-nin KSM Komitəsi tərəfindən regionlarda yerli icmalarla ümumilikdə 
4 görüş keçirilib. Vətəndaşlarla görüşlərin rayonlar üzrə bölgüsü aşağıdakı kimidir:

Daşkəsən rayonu – 2 görüş

Görüşlərdə Daşkəsən şəhəri və rayonun Çovdar, Quşçu kəndləri, eləcə də “Şadax” yaşayış 
məntəqəsindən olan sakinlər iştirak ediblər.

Vətəndaş görüşlərində “AzerGold” QSC-nin aktiv hasilat fəaliyyəti həyata keçirdiyi bölgədə 
ətraf mühitin mühafizəsi, təhsil, sağlamlıq və s. istiqamətlər üzrə icra edilən çoxsaylı layihələr, 
o cümlədən yeni istehsalat sahələrinin fəaliyyətə başlaması ilə məşğulluğunun artırılması və 
bölgənin sosial-iqtisadi inkişafına verilən töhfələr barədə ətraflı məlumat verilib. Bununla yanaşı, 
vətəndaşların müraciətlərinə baxılıb, aidiyyəti məsələlərlə bağlı müvafiq addımlar atılıb və mövcud 
qanunvericilik çərçivəsində həll edilib. Vətəndaşlar tərəfindən müxtəlif mövzular üzrə qaldırılan 
məsələlər və suallara izahedici cavablar verilib, müvafiq maarifləndirici söhbətlər aparılıb.

30.12.2025

30.06.2025



Göygöl rayonu – 2 görüş

Görüşdə “AzerGold” QSC-nin hasilat işləri həyata keçirdiyi “Tülallar” qızıl mədənin yaxınlığında 
yerləşən Tülallar və Zurnabad kəndlərinin sakinləri iştirak ediblər.

Ənənəvi görüşün məqsədi yerli icmalarla işin gücləndirilməsi, görülən işlərlə bağlı məlumat 
verilməsi, sosial ehtiyacların öyrənilməsi, rəy və təkliflərin dinlənilməsi olub. Görüşdə ”Tülallar” 
mədəninin istismara verilməsi ilə bölgədə məşğulluğun artırılması, Göygöl rayonunun əhalisinin 
rifah halının daha da yaxşılaşdırılmasına mühüm töhfələr verildiyinə dair məlumat verilib.

Daha sonra vətəndaşların müraciətləri dinlənilib, yeni təşəbbüslər müzakirə edilib, vətəndaşların 
qaldırdıqları məsələlər araşdırılması və Cəmiyyətin səlahiyyətləri və qanunvericilik çərçivəsində 
həll edilməsi üçün qeydiyyata alınıb.

19.03.2025

30.12.2025

VƏTƏNDAŞLARLA GÖRÜŞLƏR

Novruz bayramı münasibətilə bayram sovqatı

18.03.2025-ci il tarixində “AzerGold” QSC Novruz bayramı münasibətilə bir qrup aztəminatlı 
ailəyə bayram sovqatları paylayıb. Sosial aksiya Göygöl rayonunun Tülallar və Zurnabad  kəndləri 
üzrə aztəminatlı ailələri əhatə edib.

Novruz bayramı ərəfəsində Cəmiyyətin nümayəndələri müxtəlif ərzaq məhsullarından ibarət 
bayram sovqatlarını ucqar kəndlərdə yaşayan ailələrə təqdim ediblər. Onlara Novruz bayramı 
münasibətilə Cəmiyyət adından təbriklər çatdırılıb.

Daşkəsən sakinlərinə Ramazan sovqatları

30.03.2025-ci il tarixində baş tutan aksiya çərçivəsində Daşkəsən rayonu, həmçinin Çovdar, 
Quşçu kəndi, eyniadlı qəsəbədə yaşayan aztəminatlı ailələr ziyarət edilib.

Vətəndaşlara Səhmdar Cəmiyyətin adından bayram təbrikləri çatdırılıb, müxtəlif ərzaq 
məhsullarından ibarət sovqatlar təqdim edilib.



Daşkəsən rayonunda qadınların məşğulluğunun artırılması

19.08.2025-ci il tarixində “AzerGold” QSC və Əmək və Əhalinin Sosial Müdafiəsi Nazirliyinin 
tabeliyində Dövlət Məşğulluq Agentliyinin birgə tərəfdaşlığı ilə “Daşkəsən rayonunda qadınların 
məşğulluğunun artırılması” layihəsi çərçivəsində maarifləndirici seminar təşkil edilib.

Tədbirin məqsədi “Çovdar” qızıl mədəninin yaxınlığında yerləşən kəndlərdə yaşayan qadınların 
əmək bazarına inteqrasiyasına dəstək göstərmək, onların məşğulluq imkanları barədə 
məlumatlandırılmasını təmin etmək və yerli əmək resurslarının səmərəli istifadəsinə töhfə 
verməkdən ibarət olub.

“Daşkəsən rayonunda qadınların məşğulluğunun artırılması” layihəsi 2023-cü ildən etibarən 
icra edilir. Layihə çərçivəsində təlimlərdə iştirak etmiş və Dövlət Məşğulluq Agentliyinə rəsmi 
müraciət etmiş qadınlardan 2 nəfəri müvafiq peşə üzrə işlə təmin edilib. Bundan başqa, 4 nəfər 
özünüməşğulluq proqramı çərçivəsində qadın gözəllik salonu zərfi üzrə aktivlərlə təmin olunub, 
daha 7 nəfər növbəyə alınıb.

Daşkəsəndə Qurban bayramı münasibətilə sosial yardım aksiyası

06.06.2025-ci il tarixində Daşkəsən rayonunda qeydiyyatda olan Birinci və İkinci Qarabağ – Vətən 
müharibəsi şəhidlərinin ailələri, müharibə zamanı yaralanmış şəxslər, eləcə də aztəminatlı ailələrə 
Qurban bayramı münasibətilə bayram sovqatı təqdim edilib. Onlara bayram təbrikləri çatdırılıb, 
qurban əti və digər ərzaq məhsullarından ibarət sovqatlar təqdim edilib.

Təşəbbüs ümumilikdə 160 ailəni əhatə edib.

SOSİAL DƏSTƏK

Zəfər Gününün 5-ci ildönümü ilə əlaqədar sosial aksiya

06.11.2025-ci il tarixində 44 günlük Vətən müharibəsində Ermənistan silahlı qüvvələri üzərində 
əldə edilmiş tarixi Qələbənin 5-ci ildönümü münasibətilə Naxçıvan Muxtar Respublikasının Culfa 
rayonunda sosial yardım aksiyası həyata keçirilib.

Aksiya çərçivəsində Naxçıvan Muxtar Respublikasında qeydiyyatda olan Birinci və İkinci Qarabağ 
– Vətən müharibəsi şəhidlərinin ailələri, müharibə iştirakçıları, həmçinin aztəminatlı ailələr ziyarət 
olunub. Sosial aksiya “AzerGold” QSC-nin aktiv geoloji kəşfiyyat və tədqiqat-qiymətləndirmə 
işləri apardığı, Culfa rayonunun inzibati ərazisində Ortakənd qızıl yatağının yaxınlığında yerləşən 
Xanəgah, Əlincə və Xoşkeşin kəndlərində yaşayan ailələri əhatə edib. Ailələrə Cəmiyyət tərəfindən 
bayram təbrikləri çatdırılıb və müxtəlif ərzaq məhsullarından ibarət sovqatlar təqdim edilib.  



Dünya Azərbaycanlıların Həmrəyliyi Günü və Yeni il bayramı münasibətilə 
aztəminatlı ailələrə bayram sovqatları

25.12.2025-ci il tarixində “AzerGold” QSC və “Daşkəsən Dəmir Filiz” MMC-nin birgə təşəbbüsü, 
Daşkəsən Rayon İcra Hakimiyyətinin təşkilati dəstəyi ilə 31 Dekabr – Dünya Azərbaycanlıların 
Həmrəyliyi Günü və Yeni il bayramı münasibətilə Daşkəsən rayonunda növbəti sosial yardım 
aksiyası həyata keçirilib.

Aksiya çərçivəsində Daşkəsən şəhərində qeydiyyatda olan şəhid ailələrinin üzvləri ziyarət edilib. 
Vətəndaşlara aksiya təşkilatçılarının səmimi təbrikləri çatdırılıb, müxtəlif ərzaq məhsullarından 
ibarət bayram sovqatları təqdim edilib.

Daşkəsən və Göygöl rayon sakinlərinə maddi dəstək 

2025-ci il ərzində Daşkəsən və Göygöl rayonları üzrə  “AzerGold” QSC tərəfindən 144 nəfər yerli 
sakinə 43 600 AZN məbləğində maddi dəstək göstərilib.

SOSİAL DƏSTƏK

